
 
        

VENDIM  

 

 

Data e miratimit: 16 mars 2012 

 

Lënda nr. 86/10 

  

Zurap IBRAHIMI 

 

kundër 

  

UNMIK-ut  

  

Paneli këshillëdhënës për të drejta të njeriut, në seancën e mbajtur më 16 mars 2012, 

në praninë e anëtarëve vijues:  

 

z. Marek NOWICKI, kryesues 

z. Paul LEMMENS  

znj. Christine CHINKIN 

 

Të ndihmuar nga: 

z. Andrey ANTONOV, zyrtar ekzekutiv 

 

Pas konsiderimit të ankesës së lartpërmendur, të parashtruar në pajtim me nenin 1.2 të 

Rregullores së UNMIK-ut nr. 2006/12 për themelimin e Panelit këshillëdhënës për të 

drejta të njeriut, të datës 23 mars 2006, 

 

Pas shqyrtimit, vendosë si në vijim 

 

 

 

 

I. PROCEDURA PARA PANELIT 

 

1. Ankesa është parashtruar më 31 mars 2010 dhe është regjistruar më 1 prill 2010.  

II. FAKTET 

 

2. Ankuesi është banor i Kosovës. Ai pretendon se është pronar i objektit afarist në një 

objekt afariste dhe të banimit në Mitrovicë. Ai pretendon se në vitin 1998 ka blerë 

pronën nga BVI-a për banim në Mitrovicë.         

 

3. Ankuesi deklaron se më 26 maj 2008, ka aplikuar tek Departamenti i turizmit, 

planifikimit, kadastrës, pronës dhe mjedisit të komunës së Mitrovicës për lëshimin e 

lejes për shfrytëzim të pronës së tij. Më 22 korrik 2008, Departamenti i lartpërmendur 

nxori vendim për refuzimin e kërkesës së ankuesit dhe për kontestimin e pronësisë së 

tij ndaj pronës. Më pastaj, ankuesi parashtroi ankesë kundër këtij vendimi. Ai nuk 

morri përgjigje ndaj kësaj ankese, dhe më vonë parashtroi kërkesa me shkrim tek 

zyrtarët përkatës të Departamentit dhe tek kryetari i komunës së Mitrovicës. Përgjigje 

nuk ka marrë.      

 

4. Ankuesi pretendon se në shkurt të vitit 2010, komuna e Mitrovicës ia ka dhënë me 

qira pronën e tij palës së tretë, Si reagim ndaj kësaj, ankuesi iu drejtua kryetarit të 

komunës së Mitrovicës, por nuk kishte sukses në marrjen e përgjigjes.    

 

  

III. ANKESA  

 

5. Ankuesi ankohet për vendimin e autoriteteve komunale të Mitrovicës, të cilat 

refuzuan t’ia japin lejen për shfrytëzimin të pronës së tij. Ai gjithashtu ankohet për 

faktin se prona e tij është uzurpuar në mënyrë të paligjshme nga të njëjtat autoritete.    

 

6. Paneli mendon se mund të konsiderohet se ankuesi thirret në shkeljen e të drejtës së 

tij në pronë, të garantuar në nenin 1 të Protokollit nr. 1 të Konventës Evropiane për të 

Drejta të Njeriut.        

 

 

IV. LIGJI  

 

7. Para shqyrtimit të lëndës për bazueshmërinë e saj, Paneli fillimisht duhet të vendosë 

nëse duhet të pranohet lënda apo jo, duke marrë parasysh kriteret e pranueshmërisë, të 

parapara në nenin 1, 2 dhe 3 të Rregullores së UNMIK-ut nr. 2006/12.  

 

8. Në bazë të nenit 1.2 të Rregullores së UNMIK-ut nr. 2006/12, Paneli ka juridiksion 

për ankesat lidhur me shkeljet e pretenduara të të drejtave të njeriut nga UNMIK-u.   

 

9. Ankuesi ankohet për vendimin e Departamentit të urbanizimit, planifikimit, kadastrës, 

pronës dhe mjedisit të komunës së Mitrovicës, të datës 22 korrik 2008, përmes të cilit 

atij i refuzohet dhënia e lejes për shfrytëzim të pronës së tij.   

 

10. Paneli konstaton se pas hyrjes në fuqi të Kushtetutës së Kosovës, më 15 qershor 2008, 

UNMIK-u më nuk ka qenë në gjendje të zbatojë në mënyrë të efektshme pjesën më të 

madhe të detyrave të tij si një administratë e përkohshme, dhe PSSP-ja nuk ka qenë 

në gjendje të zbatojë autoritetin ekzekutiv, të cilin ende e ka formalisht sipas 

Rezolutës 1244 (1999) të Këshillit të Sigurimit (1999) (shih, p.sh., Raportin e 

Sekretarit të Përgjithshëm për Misionin e Administratës së Përkohshme të Kombeve 

të Bashkuara në Kosovë, të datës 15 korrik 2008, S/2008/458, §§ 3-4 dhe 29; 

Raportin e Sekretarit të Përgjithshëm për Misionin e Administratës së Përkohshme të 

Kombeve të Bashkuara në Kosovë, të datës 24 nëntor 2008, S/2008/692, § 21). 

 

11. Paneli tanimë ka shqyrtuar se më së voni duke filluar nga data 15 qershor 2008, në 

parim UNMIK-u nuk mund të konsiderohet përgjegjës për veprat apo lëshimet që i 

atribuohen autoriteteve të Kosovës vetëm në bazë të ekzistimit të Rezolutës 1244 

(1999) të Këshillit të Sigurimit. Megjithatë, Paneli nuk përjashton aspektin se mund të 

ketë rrethana të veçanta që mund të çojnë në përfundim tjetër për rastin e veçantë. 

(Paneli këshillëdhënës për të drejta të njeriut, Krasniqi, nr. 48/08, vendim i datës 13 

mars 2010, § 13). 

 

12. Objekti i kësaj ankese është vendimi që ekskluzivisht i atribuohet autoriteteve të 

Kosovës. Nuk ka indikacion të çfarëdo përfshirjeje konkrete të UNMIK-ut në marrjen 

e atij vendimi. Po ashtu, nuk ka rrethana të veçanta që do të mund të arsyetonin 

moszbatimin e parimeve të cekura më lartë. Rrjedhimisht, mund të vihet në 

përfundim se çështja e ankimuar nuk përfshinë përgjegjësinë e UNMIK-ut.      

 

13. Nga kjo del se ankesa mbetet jashtë juridiksionit ratione personae të Panelit.  

 

 

 

 

PËR KËTO ARSYE, 

 

Paneli, njëzëri,  

 

SHPALL ANKESËN SI TË PAPRANUESHME. 

 

 

 

 

 

 

 

 

Andrey ANTONOV      Marek NOWICKI 

Zyrtar ekzekutiv                  kryesues     
          
 


